
Program STI himpun lebih 1,000 belia Sabah, Labuan

YUSOF (tengah) mengaktifkan gimik pelancaran bersama tetamu kehormat.

KOTA KINABALU: Lebih 1,000 belia Sabah dan Wilayah Persekutuan Labuan menyertai program bersepadu sains,
teknologi dan inovasi (STI) bertempat di Universiti Malaysia Sabah (UMS) pada Isnin.

Program Pembudayaan Bersepadu STl Zon Sabah 2026 itu dianjurkan bagi membangunkan bakat serta
mempersiapkan mereka menghadapi keperluan tenaga kerja masa depan.

Menghimpunkan beberapa inisiatif termasuk Malaysia Techlympics, Minggu Sains Negara, Borneo-Tech Volution MOSTI
2026 (NextGen Tech @ MOSTI), STI 1003 dan Rehlah Sains.

Timbalan Menteri Sains, Teknologi dan Inovasi Datuk Dr Mohammad Yusof Apdal berkata program berkenaan dirangka
untuk memberi pendedahan awal kepada golongan muda terhadap bidang STI khususnya kecerdasan buatan (Al),
robotik, automasi, dron, pengekodan dan teknologi digital.

Beliau berkata Malaysia Techlympics Zon Sabah menarik 1,043 peserta berdaftar dari Sabah dan Labuan.

Pertandingan yang berlangsung di UMS itu akan memilih peserta untuk mara ke peringkat akhir kebangsaan di Malaysia
Agro Exposition Park Serdang (MAEPS) pada November.

“Program di Sabah turut mencerminkan komitmen MOSTI terhadap keterangkuman, dengan kira-kira 4,725 pelajar dan
336 guru dari Sabah dan Labuan menyertai pelbagai aktiviti latihan,” katanya ketika merasmikan program itu.

Yusof berkata format pertandingan tersebut membolehkan pelajar mengambil bahagian, berfikir dan membuat
persembahan dengan lebih bebas sekaligus membantu mereka membina minat lebih mendalam terhadap bidang sains
dan teknologi di luar bilik darjah.

Peserta yang berpotensi turut akan menerima bimbingan dan panduan bagi membantu mereka mengembangkan idea
kepada projek atau produk yang mampu memenuhi keperluan sebenar industri serta komuniti setempat.

Sementara itu Minggu Sains Negara 2026 merekodkan 64,748 pengunjung setakat ini menerusi pelbagai aktiviti yang
diadakan di beberapa zon di seluruh negara.

Yusof berkata Borneo-Tech Volution MOSTI 2026 atau NextGen Tech @ MOSTI memberi tumpuan kepada usaha
melengkapkan golongan belia dengan kemahiran yang diperlukan bagi menghadapi cabaran serta tuntutan pekerjaan
pada masa depan.

Beliau turut menekankan potensi Sabah dalam bidang biodiversiti, kecerdasan buatan dan teknologi pertanian, sambil
berkata lebih banyak usaha diperlukan bagi mengubah sumber negeri itu kepada aplikasi yang bermanfaat.

Katanya inisiatif seperti Ruang Daya Cipta boleh membantu masyarakat memahami teknologi serta membangunkan
penyelesaian yang bersesuaian dengan keperiuan tempatan.

“Objektif jangka panjang kita adalah melahirkan lebih ramai saintis dan teknologis yang mampu menyumbang kepada
usaha menjadikan Malaysia sebuah negara berteknologi tinggi, selain memastikan golongan muda memiliki kemahiran
yang relevan dengan industri dan pasaran pekerjaan masa depan,” katanya.



